Sigrún Helgadóttir:

Skólar á grænni grein
Í sjálfbæru samfélagi þarf fólk að haga sér á ýmsan hátt á annan veg en flestir gera í nútíma tæknisamfélagi. Í sjálfbærri þróun felst því að menn breyti siðum sínum og venjum, læri ný vinnubrögð daglegs lífs og öðlist nýja færni. Allt þetta gerir fólk ekki nema það fái upplýsingar sem rista nægilega djúpt til að hafa áhrif á gildi fólks, viðhorf og hegðun. 

Menntun er því forsenda sjálfbærrar þróunar - umhverfismennt. Viðfangsefni umhverfismenntar eru þekking, gildismat og viðhorf og hún á að veita fólki vitund og skilning á náttúrulegum ferlum Jarðar og tengslum fólks við margs konar umhverfi sitt, náttúrulegt, manngert, menningarlegt og félagslegt. Áður var umhverfismennt hluti af menningu, uppeldi og störfum en nútímaþjóðfélag verður stöðugt flóknara og samfélagið, skólarnir, verður að axla drjúgan hluta af þeirri ábyrgð að fólk læri að haga sér skynsamlega og af fyrirhyggju í umhverfinu. 

Á ráðstefnu Sameinuðu þjóðanna í Ríó 1992 var strax lögð áhersla á menntun. Í kjölfar hennar þróuðu samtökin Foundation for Environmental Education (FEE) umhverfisverkefni fyrir skóla,  Eco-Schools. Landvernd gerðist aðili að FEE árið 2000 og er þar nú í hópi félaga frá 41 þjóð víðs vegar að. Ári seinna hófst samstarf Landverndar og 12 íslenskra grunnskóla við að þróa verkefnið sem hér hefur verið kallað Skólar á grænni grein. Í verkefninu felst að skólarnir setja sér markmið á sviði umhverfismála og leitast við að ná þeim. Áhersla er lögð á að virkja alla í skólasamfélaginu til ábyrgðar, ekki síst nemendur. Þegar skólinn telur sig hafa náð markmiðum sínum sækir hann um Grænfánann og starf hans er þá metið af stýrihópi verkefnisins. Sé matið jákvætt fær skólinn Grænfánann til tveggja ára. Vilji hann halda fánanum þarf hann að setja sér ný markmið og sýna fram á það eftir tvö ár að hann verðskuldi enn fánann. 

Nú eru í verkefninu 40 grunnskólar, 20 leikskólar, einn framhaldsskóli og einn háskóli.  Af þessum 62 skólum hafa 24 þegar fengið fánann og allnokkrir tvisvar. Þessu verkefni hefur því verið ákaflega vel tekið hérlendis, rétt eins og annars staðar í veröldinni, og sýnist vera komið til að vera. Með því virðist skólafólk fá kærkominn ramma og leiðsögn í umhverfismálum og skemmtilega og sýnilega hvatningu og umbun fyrir gott starf.


Á það skal bent að Sameinuðu þjóðirnar hafa tilnefnt áratuginn 2005- 2014 sem áratug menntunar til sjálfbærrar þróunar. Þau markmið sem Sþ setja fram eru í samræmi við hugmyndafræði umhverfismenntar og verkefnisins Skólar á grænni grein.
Sigrún er kennari, líf- og umhverfisfræðingur og hefur frá upphafi stýrt verkefni Landverndar, Skólar á grænni grein.
